
İQTİSADİ TƏHLÜKƏSİZLİK VƏ MÜASİR TƏHDİDLƏRDƏN QORUNMA MEXANİZMLƏRİNİN TƏTBİQİ
Musayev H.M.
Sərhəd Qoşunları Akademiyası ________________________________________________________________________________
Milli təhlükəsizliyin tərkib hissəsi kimi tədqiq olunan iqtisadi təhlükəsizlik müasir şəraitdə aktuallıq qazanmışdır. İqtisadi fəaliyyət sahələrində ölkənin milli təhlükəsizliyinə təhdidlərin qarşısının vaxtında alınması, hərətərəfli təhlükəsiz mühitin təmin olunmasının məqsədi Azərbaycan sosial-iqtisadi rifaha xidmət edən milli iqtisadiyyatının formalaşması və inkişafına kömək etməkdir. Bunun əsasında ölkə vətəndaşlarının sosial və iqtisadi tələbatını daha yaxşı təhlil etməklə ödəmək, istehsalın səmərəliliyini yüksəltmək, təbii sərvətlərdən qənaətlə istifadə etmək, ölkənin milli iqtisadiyyatını formalaşdırmaq və ekoloji problemin gərginləşməsinin qarşısını almaq mümkün ola bilər.
Təqdim olunan məqalə iqtisadi təhlükəsizliyin bir sıra aspektlərdən tədqiqini əhatə edir, həmçinin burada iqtisadi təhlükəizliyin müxtəlif amilləri, göstəriciləri də təhlil olunur. Real iqtisadi təhdidlər təsnifləşdirilərək qruplaşdırılır. Tədqiqat mövcud və potensial iqtisadi təhdidlərin nəticələrinin minimuma endirilməsi, eləcə də onların qarşısının alınması məsələlərini də əhatə edir.  Müəyyən olunur ki, hər bir ölkənin iqtisadi təhlükəsizliyi onun milli iqtisadiyyatının inkişaf səviyyəsindən, iqtisadi təhlükəsizliyin təmin edilməsində mili mənafeyin əsas götürülməsindən, millətin mənəviyyatının sağlam və ya qeyri-sağlamlığının səviyyəsindən, habelə ölkənin sosial inkişaf istiqamətindən, müdafiə potensialından necə istifadə etməsindən  və digər mühüm məsələlərdən asılıdır. Nəzəri baxımdan mühüm əhəmiyyət kəsb edən yanaşma və fikirlər müvafiq faktlarla əsaslandırılaraq təhlil edilir,  təhlükəsizliyin təminatına təsir edən amillərə müəyyən olunur. Tədqiqatın ümumiləşdirilmiş nəticəsinə uyğun olaraq müvafiq tövsiyə və təkliflər irəli sürülür.
Açar sözlər: iqtisadi təhlükəsizlik, iqtisadi  sabitlik, sərhəd təhlükəsizliyi, qabaqlayıcı tədbirlər, təbii resurslar.

Məqalənin yazılması əsasən iqtisadi təhlükəsizliyin təmin olunmasının müxtəlif aspektlərinin tədqiq edilməsindən, eləcə iqtisadi təhlükəsizlik anlayışının çərçivəsini müəyyən etməkdən ibarətdir. Ümumilikdə, qarşıya qoyulan tədqiqat məqsədi bir sıra aspektləri, o cümlədən daxili və xarici təhlükəsizlik amillərinin araşdırılması ilə mümkün mübarizə üsulları ilə bağlı nəticələrin əldə olunmasını da əhatə etmişdir. 
Milli təhlükəsizlik məsələləri içərisində iqtisadi təhlükəsizlik xüsusi yer tutur. Bu anlayış ölkənin iqtisadi sabitliyini qorumaq, davamlı inkişafını təmin etmək və milli iqtisadi maraqlarını müdafiə etmək məqsədini daşıyır. İqtisadi təhlükəsizlik həmçinin ölkənin iqtisadi sisteminə zərər verə biləcək daxili və xarici faktorların qarşısının alınması ilə də bağlıdır.
Ölkənin iqtisadi təhlükəsizliyini gücləndirmək üçün bir neçə əsas istiqamət mövcuddur: iqtisadi potensialın artırılması, dövlətin iqtisadi idarəetmə mexanizmlərinin təkmilləşdirilməsi, iqtisadi sahədə qanunsuzluq və cinayətkarlığa qarşı mübarizənin aparılması, daxili bazarın sabitliyinin qorunması və milli valyutanın dayanıqlığının təmin olunması. Bununla yanaşı, enerji, ərzaq və nəqliyyat infrastrukturunun təhlükəsizliyi, habelə bank və maliyyə sektorunun etibarlılığı təmin edilməlidir. İqtisadi təhlükəsizlik heç də ölkəni iqtisadi сəhətdən qapalı məkana çevirməkdən 

ibarət deyildir. Ölkənin dünya iqtisadiyyatına inteqrasiyası şəraitində ölkənin sabit iqtisadi inkişafını xariсi dağıdıсı təsirlərdən qorumaqdır  [1, s.109].
İqtisadi təhlükəsizlik, mühüm ticarət siyasəti müdaxilələri, sənaye siyasətləri və digər bir sıra təşəbbüslər üçün əsas yaradıcı olaraq təklif edilir. Lakin, bu konsepsiyanın dəqiq çərçivəsi hələ də müəyyən olunmamışdır və bu qeyri-müəyyənlik müxtəlif tərəflərə öz baxışlarını təqdim etməyə imkan. Buna görə də, iqtisadi təhlükəsizlik məsələlərinin müxtəlif baxış bucaqları ilə təhlil edilməsi əhəmiyyətlidir.
İqtisadi təhlükəsizliyin siyasət məqsədləri üçün müəyyənləşdirilməsi zamanı iki əsas aspekti nəzərə almaq lazımdır. Birincisi, siyasət məqsədinin özüdür. Bəzi iqtisadi siyasət alətləri, iqtisadi nəticələrə təsir etməyi məqsəd qoyur, digərləri isə qeyri-iqtisadi nəticələrə təsir göstərməyə yönələn iqtisadi tədbirləri təmsil edir. Məsələn, iqtisadi məcburiyyətlərdən doğan zərərlərin qarşısını almağa və ya iqtisadiyyatı daha geniş ticarət pozuntularından qorumağa yönəlmiş ticarət müdafiə tədbirləri iqtisadi təhlükəsizlik strategiyalarına aid edilə bilər. Bu baxımdan, iqtisadi təhlükəsizlik tədbirləri müəyyən növ iqtisadi şoklara qarşı "təhlükəsizliyi təmin etmək" məqsədi güdür. Bu kateqoriyaya məhsulların tədarükünün şaxələndirilməsi üçün tətbiq olunan sənaye və ticarət siyasətləri, iqtisadi zərərlərin qarşısını almağa çalışan ticarət müdafiə tədbirləri, yəni, iqtisadiyyatın rəqiblər tərəfindən hədəfə alınmasının qarşısını almaq və şoklar zamanı zərərli təsirləri azaldan siyasətlər daxildir. Alternativ olaraq, iqtisadi təhlükəsizlik həm də iqtisadi siyasət alətlərinin istifadəsi ilə milli təhlükəsizliyin təmin edilməsini məqsəd qoyan tədbirlər kimi də müəyyən oluna bilər. Buraya, hərbi tətbiqləri olan kritik texnologiyaların qorunması, potensial rəqiblərin kiberinfrastrukturuna müdaxilənin qarşısını almaq və rəqəmsal informasiya məkanına nəzarət etməmək kimi iqtisadiyyatdan daha çox "təhlükəsizlik" məqsədli tədbirlər daxildir. Bu cür tədbirlər yalnız iqtisadi səbəblərlə əsaslandırmaq çətindir və buna görə də, iqtisadi təhlükəsizlik tərifinə uyğun gəlməyə bilər. Lakin, bəzi "təhlükəsizlik" nəticələri iqtisadi təsirlər doğura bildiyi üçün anlayışların əhatəsi bəzən qeyri-müəyyən olur. İqtisadi təhlükəsizlik ilə milli təhlükəsizlik arasındakı bu fərqləri ayırmaq yalnız nəzəri bir məsələ deyil. Bu fərq, həmçinin siyasi və hüquqi təsirlərə malikdir. Milli təhlükəsizlik məqsədləri ilə əlaqəli siyasətlərin əsaslandırılması daha asandır və iqtisadi nəticələrə yönəlmiş siyasətlərə nisbətən eyni cür yoxlama və məhdudiyyətlərə məruz qalmaya bilər. İqtisadi siyasət sahəsində tətbiq olunan güzəştlər və xərc-fayda təhlili, sərt fiziki təhlükəsizlik məsələlərində olduğu qədər əhəmiyyətli olmaya bilər. Ticarət tərəfdaşları, müdafiə məqsədləri ilə əlaqələndirilmiş iqtisadi təhlükəsizlik tədbirlərini proteksionist məqsədlərlə əlaqələndirmədən qəbul etməyə daha meylli ola bilərlər.
Azərbaycan Respublikasının milli təhlükəsizlik haqqında qanununda Azərbaycan Respublikasının iqtisadi sahədə əsas milli maraqları aşağıdakı kimi təsbit olunmuşdur:
- iqtisadi potensialın artırılması;
- bazar iqtisadiyyatının inkişafı, onun hüquqi əsaslarının təkmilləşdirilməsi;
- iqtisadi sabitliyin təmin olunması;
-iqtisadiyyatın inkişafı üçün daxili və xarici investisiyalardan ötrü əlverişli şəraitin yaradılması;
- təbii və maddi sərvətlərin qorunması və səmərəli istifadə edilməsi;
-regional və dünya bazarlarının formalaşdırılmasında və fəaliyyət göstərməsində azad və bərabər hüquqlu iştirakın təmin edilməsi [2].
İqtisadi sahədə milli təhlükəsizliyin təmin olunmasının məqsədi Azərbaycanın sivil milli iqtisadiyyatının formalaşması və inkişafına kömək etmək və bunun əsasında ölkə vətəndaşlarının sosial və iqtisadi tələbatını daha yaxşı ödəmək, istehsalın səmərəliliyini yüksəltmək, təbii sərvətlərdən qənaətlə istifadə etməklə ölkənin milli iqtisadiyyatını formalaşdırmaq və ekoloji problemin gərginləşməsinin qarşısını almaqdır.
            İstər siyasi, istərsə də iqtisadi rəqabətin güclənməkdə davam etdiyi hazırki   dövrdə iqtisadi təhlükəsizliyin əhəmiyyəti daha da yüksəlməkdədir. Ümumiyyətlə, iqtisadi təhlükəsizliyə iki aspektdən yanaşılır. Birinci geniş mənada, bu variantda söhbət dövlət və cəmiyyətin iqtisadi təhlükəsizliyindən gedir. İkinci isə, bir qədər dar çərçivədə. Bu halda sahibkarın, iqtisadi fəaliyyətlə məşğul olan hər hansısa hüquqi və ya fiziki şəxsin iqtisadi təhlükəsizliyindən söhbət gedir [3, s. 85]
  İqtisadi təhlükəsizlik iqtisadi stabilliyin təmin edilməsinin başlıca şərtidir. Yaxud bu elə bir tədbirlər planının icrasından ibarətdir ki, bunun nəticəsi olaraq, müharibələr, təbii fəlakətlər zamanı iqtisadi imkanlar minimal səviyyədə itirilir. Qeyd etmək lazımdır ki, iqtisadi təhlükəsizliyin təmin olunması üzrə dövlətin tədbirlərini iki qrupa ayırmaq mümkündür: preventiv (qabaqlayıcı) və reaktiv (hadisə baş verəndən sonra və ya təhdid reallaşandan sonra dövlətin buna reaksiya verməsi) [4, s. 56]. Hər bir dövlətin iqtisadi təhlükəsizliyinin parametrləri müxtəlifdir və bu onun məxsus olduğu bir sıra təbii amillərdən asılıdır. Ümumiyyətlə, iqtisadi  təhlükəsizliyin təmininə təsir edən amilləri iki qrupa bölmək olar. Birinci təbii amillərdir. Buraya aşağıdakılar daxildir:
- ölkənin malik olduğu təbii ehtiyatlar;
 - yerləşdiyi coğrafi mövqe;
- əmək ehtiyatları və s.
İkinci qrup amillər isə bilavasitə mövcud hökumətin yürütdüyü siyasətdən asılıdır ki, bunlar da aşağıdakılardır:
-iqtisadi quruluş;
-idarəçilik metodları;
-iqtisadi qanunvericilik;
-lazımi iqtisadi biliklər və informasiya sistemi;
-ölkənin beynəlxalq əmək bölgüsündəki yeri;
-inteqrasiya və s.
Məxsus olduğu təbii ehtiyatların həcmi dövlətin iqtisadi təhlükəsizliyinin təminində ən başlıca amildir. Hansı ölkə ki, geniş təbii ehtiyatlara malikdir, onun iqtisadi təhlükəsizliyinin təmini böyük vəsait tələb etmir. Azərbaycan da geniş təbii ehtiyatlara malik ölkələr qrupuna aiddir. 
Müasir dövrdə iqtisadi təhlükəsizliyin təminindən daha çox, onun təhlili aktual problem olaraq qalır. Belə ki, hər bir cəmiyyətdə iqtisadi təhlükəsizlik strategiyası hazırlanarkən iqtisadi təhlükə amillərinin öyrənilməsi və qiymətləndirilməsi tələb olunur.Bu isə öz növbəsində xüsusi bacarıqlar və iqtisadi təhlükəsizlik probleminin düzgün təhlilini, onun spesifik xüsusiyyətlərinin öyrənilməsini tələb edir. Bunun üçün isə iqtisadi təhlükəsizliyin göstəriciləri sistemini ətraflı araşdırmaq lazımdır [5, 276]. 
Hər bir ölkənin iqtisadi təhlükəsizliyi onun milli iqtisadiyyatının inkişaf səviyyəsindən, iqtisadi təhlükəsizliyin təmin edilməsində mili mənafeyin əsas götürülməsindən, millətin mənəviyyatının sağlam və ya qeyri-sağlamlığının səviyyəsindən, habelə ölkənin sosial inkişaf istiqamətindən, müdafiə potensialından necə istifadə etməsindən  və.s asılıdır [6, s. 43].
İqtisadi təhlükəsizliyin daxili maddi əsası olmalıdır. Bu, məhsuldar qüvvələrin inkişaf səviyyəsi ilə əlaqədardır. Hər bir dövlət çalışmalıdır ki, geniş təkrar istehsalı elə təşkil etsin ki, mili  məhsul ölkənin tələbatının  çox hissəsini  ödəməyə imkan versin [7, s 127]. Əgər bu təmin edilərsə ölkə xarici dövlətlərin asılılığından azad ola bilər. İqtisadi təhlükəsizliyin daxili sosial əsası isə əhalinin birliyidir. Bu isə dövlətin və onun rəhbərlərinin apardığı ağıllı siyasət ilə bağlıdır. Əgər dövlət ağıllı, ədalətli siyasət aparırsa, milli mənafeni əsas götürürsə əhali onun ətrafında sıx birləşir, əks halda isə xalq öz dövlətinə inamını itirir [8, 277].
Ölkənin iqtisadi təhlükəsizlik sisteminin formalaşmasında coğrafi və tarixi amillər bir çox dövlətlərə nisbətən daha böyük rol oynayır. Ona görə də bu amillərin nəzərə alınması zəruridir. Azərbaycanın mühüm coğrafi məkanda yerləşməsi və gözəl təbii iqlim şəraitinin olması səbəbindən tarix boyu daim təhlükələrə məruz qalmışdır. Elmi-texniki inqilabın baş verdiyi indiki dövrdə təbii xammala və enerji-yanacağa tələbatın artması ilə əlaqədar olaraq Azərbaycana sənayecə inkişaf etmiş iri dövlətlərin marağı daha da artmışdır [9,s.5-18]. 
Ümumilikdə  dövlət yalnız xaricdən deyil, daxildən də iqtisadi təhlükəyə məruz qala bilər. Belə ki, əsas iqtisadi təhlükə göstəriciləri [10, 2]. 
 -iqtisadiyyatın strukturunun deformasiyasının güclənməsi;
 -investisiya və innovasiya fəallığının aşağı düşməsi və elmi-texnikipotensialın dağılması;
 -idxaldan asılılığın daha da artması; ölkədən valyuta ehtiyatlarının axması; 
 -cəmiyyətin təbəqələşməsinin güclənməsi;
 -xarici borcun artması;
 -iqtisadi münasibətlərin kriminallaşması.
Dövlətin  iqtisadi  təhlükəsizliyinin  təmin  edilməsində  istehsal  strukturunun necə formalaşması mühüm amillərdən biridir. Bu anlayış daha çox yeni müstəqillik əldə etmiş dövlətlərə aiddir [11, s. 115]. Bu dövlətlər istehsalın strukturunu təkmilləşdirmək, deformasiyaya uğrama meyllərinin qarşısını almaq, xalq təsərrüfatı proporsiyalarını optimallaşdırmaq yolu ilə ölkənin iqtisadi təhlükəsizliyinin təmin olunmasında nailiyyət qazana bilərlər [12, s. 14]. Məsələn, ABŞ avtomobil sənayesi, Yaponiya elektronika sənayesini, Almaniya ağır maşınqayırma sənayesini, Skandinaviya ölkələri kənd təsərrüfatını seçmiş və bu sahənin rəqabət qabiliyyətini artırmış, həmin sahələrdən əldə edilən gəlirin hesabına digər sahələrdə istehsalın strukturunu milli mənafeyə uyğun qurmuşlar. Azərbaycan üçün belə sənaye sahəsi neft- maşınqayırma sənayesi seçilmiş və bu strategiya çox böyük uğurla reallaşdırılır.
Hər hansı bir dövlət üçün iqtisadi təhlükə törədən problemlərdən biri elmi-texniki potensialın dağılmasıdır. Bu investisiya və innovasiya fəallığının aşağı düşməsi ilə əlaqədardır. Xalq təsərrüfatının strateji sahələrinə böyük həcmdə kapital qoymadan bu problemi həll etmək imkan xaricindədir. Lakin, ölkənin dünyada analoqu olmayan təbii resurslara malik olması buna imkan verə bilər. Bu isə ölkədə siyasi və iqtisadi sabitliyin  təmin  edilməsi	və həmin şəraitdə təbii amildən necə istifadə edilməsindən asılıdır.
Nəzərə almaq lazımdır ki, təbii resurslar sonsuz deyil, ondan intensiv istifadə edərək vəziyyətdən çıxmağa çalışmağın mənfi tərəfinin olması da şəksizdir. Buna görə də təbii ehtiyatlardan səmərəli istifadəedilməsinənəzarətin güclənməsi və tənzimlənməsi zəruridir.
Milli iqtisadiyyata təhlükə yaradan göstəricilərdən biri kapitalın xarici ölkələrə axması, ölkənin valyuta ehtiyatlarının kənara daşınmasıdır. Bunun qarşısını almaq üşün hər şeydən əvvəl onun səbəblərini öyrənmək və, buna uyğun olaraq, onun qarşısının alınması üçün lazımi tədbirlər görülməlidir. Xarici kapital axınının səbəbləri müxtəlifdir. İqtisadi və siyasi sabitliyin kövrək olması risk amilini gücləndirir. Eyni zamanda, gizli iqtisadiyyatın xüsusi çəkisinin normadan  yuxarı olması,  qanunvericilikdə olan boşluq, bu sahədə nəzarətin qənaətbəxş olmamasına səbəb olur. 
İqtisadi təhlükəsizlik yalnız müəyyən əsas göstəricilər əsasında qiymətləndirilə bilməz, çünki bu göstəricilər iqtisadi sistemin bütün mürəkkəbliyini əhatə etmir. Ümumilikdə iqtisadi təhlükəsizliyin göstəricilərini analiz edərkən, onları sistemli və strukturlaşdırılmış şəkildə nəzərdən keçirmək lazımdır. Belə yanaşma kompleks prinsiplərin tətbiqini tələb edir, çünki iqtisadi təhlükəsizliyi müəyyən edən faktorların sayı olduqca çoxdur və onların hamısını eyni zamanda əhatə etmək real deyil. Bundan əlavə, hər bir dövlətin iqtisadi inkişaf yolu, tarixi təcrübəsi və coğrafi yerləşməsi fərqli olduğundan, iqtisadi təhlükəsizlik göstəricilərinin əhəmiyyəti və tətbiqi də dəyişkən olur. Hər ölkə öz milli maraqlarını, strateji məqsədlərini və iqtisadi prioritetlərini nəzərə alaraq bu göstəricilərin siyahısını və onların önəmini müəyyən edir. Bu səbəbdən, iqtisadi təhlükəsizlik göstəricilərinin seçimi universal standartlara söykənə bilməz və hər dövlət üçün xüsusi yanaşma tələb olunur.
Aparılan tədqiqatın ümumiləşdirilməsinə əsasən belə qənaətə gəlmək olar ki, hər bir ölkənin iqtisadi təhlükəsizliyə yanaşması aşağıda sadalanan amillər nəzərə alınmaqla ediləməlidir:
1. İqtisadi sistemin karbohidrogen resurslarınixracından. Eləcə də onların beynəlxalq bazardakı reallaşdırılma qiymətindən asılılıq səviyyəsi.
2. Ölkənin dünya üzrə mühüm iqtisadi göstəricilər üzrə reytinqlərində əks olunan yeri və beynəlxalq iqtisadi təsir imkanları ilə formalaşan statusu.
3. Emal sənayesinin inkişaf və məhsulların ixracda rəqabət səviyyəsi;
4. Aqrar sənaye kompleksinin inkişafı nəticəsində əsas əmtəələrlə özünü təminetmə səviyyəsi.
5. Məşğulluq siyasəti və yaradılan yeni iş yerlərinin sayı.
6. İqtisadi sistemin innovasiya təminatı və istehsal, o cümlədən idarəetmə prosesində  innovasiyalı texnologiyalarının tətbiq edilməsi.
7. Yerli istehsalın intensiv təşkili əsasında idxal məhsullarının əvəz olunması, xaricə valyuta axınlarının qarşısının alınması.
8. Qonşu ölkələrin inkişaf səviyyəsi ilə yanaşı həmin ölkələrlə qurulan siyasi, sosial-iqtisadi əlaqələrin xarakteri.
Ümumiyyətlə, iqtisadi çatışmazlıqların aradan qaldırılması, iqtisadi təhlükəsizliyin təmin olunması müasir tədqiqatların nəticələrindən istifadə etməklə  bir sıra mühüm istiqamətlərdə  vəzifələr müəyyənləşdirilməklə mühüm tədbirlər həyata keçirilməlidir. Vəzifələrin dəqiq müəyyən olunması qarşıya qoyulan məqsədə daha çevik nail olmağa və müasir təhdidləri zərərsizləşdirməyə imkan verir.
İlk növbədə ölkənin iqtisadi sahədə təhlükəsizliyini ifadə edən göstəricilər sistemini dəqiq müəyyənləşdirmək lazımdırİlk növbədə, müəyyən olunan göstəricilər əsasında iqtisadi təhlükəsizliyin səviyyəsini müəyyən etmək üçün lazım olan hədləri təyin etmək və bu hədəfləri təsdiqləmək məqsədilə istifadə etmək vacibdir.
İkinci mərhələdə, əldə edilən göstəriciləri, keçmiş dövrlərdəki müvafiq göstəricilər və ya istinad qiymətləri ilə müqayisə etmək və həmçinin digər ölkələrin məlumatları ilə əlaqələndirmək üçün praktik bir alətlər dəstinin yaradılması tövsiyə olunur. Bu yanaşma nəticəsində yaradılan model həm qısa, həm də uzunmüddətli dövrlərdə müxtəlif idarəetmə qərarlarının qəbul edilməsi üçün dəyərli məlumatlar təqdim edəcəkdir. İqtisadi sistemin vəziyyətini göstərən genişləndirilmiş göstəricilər vasitəsilə təhlükə zonalarını və onların dərinliklərini müəyyənləşdirmək mümkündür.
Üçüncü addımda, beynəlxalq təşkilatların və ittifaqların potensialından faydalanmaq üçün yenilənmiş bir mexanizm təklif etmək vacibdir. Eyni zamanda, silahlı münaqişələr və terror hücumları kimi regional qeyri-sabitlik və daxili gərginlikləri nəzərə alaraq müvafiq tədbirlər görmək önəmlidir.
Dördüncü addım olaraq, federal və regional idarəetmə orqanlarında struktur və keyfiyyət dəyişiklikləri həyata keçirmək təklif edilir. Bu dəyişikliklər çərçivəsində təsdiqlənmiş göstəricilərə əsaslanaraq iqtisadi təhlükəsizliyin qiymətləndirilməsi və onu daha da təkmilləşdirmək məqsədilə xüsusi struktur vahidlərinin yaradılması mümkündür.
Beşinci isə ABŞ və Çin kimi güclü iqtisadiyyatların təcrübəsindən faydalanaraq, iqtisadi təhlükəsizlik və onun alt sistemlərinin hədəf dəyərləri daxilində bazar iqtisadiyyatının dövlət tərəfindən tənzimlənməsi rolunun gücləndirilməsi vacibdir. Bu yanaşma iqtisadi mexanizmin daha effektiv işləməsini təmin edəcəkdir. Liberal və paternalist idarəetmə təcrübələrinin optimallaşdırılması məqsədilə strateji planlaşdırma prosesində milli təhlükəsizliyi gücləndirmək və ölkənin gücünü artırmaq prioritet olmalıdır. Əks halda, bu addımların əhəmiyyətsizliyi ölkənin dünya inkişafının irəliləyişindən kənarda qalmasına səbəb olacaqdır.
Nəticə etibarilə, iqtisadi təhlükəsizlik yalnız sadə statistik və ya makroiqtisadi göstəricilərdən ibarət deyil, həm də ölkənin strateji maraqlarını və spesifik inkişaf xüsusiyyətlərini əks etdirən kompleks bir sistem kimi qiymətləndirilməlidir. Bu yanaşma dövlətlərin potensial iqtisadi riskləri daha effektiv müəyyən etməsinə və onları minimuma endirməsinə imkan yaradır.

ECONOMIC SECURITY AND THE IMPLEMENTATION OF MECHANISMS FOR PROTECTION AGAINST MODERN THREATS
Musayev H.M.
Border Troops Academy

	As a component of national security, economic security has gained relevance in the modern context. Ensuring the timely prevention of threats to the country’s national security in the fields of economic activity and establishing a comprehensive safe environment aim to contribute to the formation and development of a national economy that serves the socio-economic welfare of Azerbaijan. On this basis, it becomes possible to better analyze and meet the social and economic needs of citizens, increase production efficiency, use natural resources rationally, build a sustainable national economy, and prevent the aggravation of environmental problems.
The presented article covers the study of economic security from several aspects and also analyzes various factors and indicators of economic security. Real economic threats are classified and grouped. The research also addresses the issues of minimizing the consequences of existing and potential economic threats, as well as preventing them. It is determined that the economic security of each country depends on the level of development of its national economy, the consideration of national interests in ensuring economic security, the moral health of the nation, the direction of social development of the country, the use of its defense potential, and other important factors. Theoretical approaches and ideas of significant importance are analyzed and substantiated with relevant facts, and the factors influencing security assurance are identified. Based on the generalized results of the research, appropriate recommendations and proposals are put forward.
Keywords: Economic security, economic stability, border security, preventive measures, natural resources.

